
Inatsisartut suleriasianni § 33 naapertorlugu aaliangigassatut siunnersuut imaattoq 
matumuuna saqqummiuppara: 
 
”Kulturikkut ingerlatsineq sunngiffimmilu sammisassaqartitsineq pillugit 
Inatsisartut peqqussutaata nr. 10-p, 21. maj 2002-meersup allannguutissaatut 
siunnersuummik kingusinnerpaamik UPA 2016-imi saqqummiusseqqullugit 
Naalakkersuisut peqquneqarnissaannik Inatsisartut aalajangiiffigisassaattut 
siunnersuut, taamaaliornikkut kulturimut immikkut inatsimmik aammalu 
timersornermut immikkut inatsimmik suliaqartoqarsinnaaqqullugu.” 
(Inatsisartunut ilaasortaq Peter Olsen, Inuit Ataqatigiit) 
 
 
Tunngavilersuutit. 
Politikkimik suliaqartuusugut tamatta soqutigaarput inuiaqatigiit  timikkut tarnikkullu 
peqqissut nukittuullu pilersissallugit. Taamaammat pisariaqarpoq kulturimut timer-
sornermullu tunngasut samminerulernissaat, taakkualu immikkut 
ineriartortinneqarnissaat inissaqartissallugu. 
 
Taamatut siunnersuuteqarninni kissaatigaara kulturi timersornerlu sammineqaler-
nerussasut, taamaalilluni inuit taakkunani  immikkut suliaqartut pitsaasumik 
atugassaqarneruleqqullugit. Kulturi timersornerlu assigiinngitsorujussuupput, 
taamaammallu assigiinnginnerat politikkikkut maluginiartariaqarpoq. Tamanna 
anguneqarsinnaavoq inatsisartut  Kulturimut  timersornermullu immikkut 
inatsisiliorpata. 
 
Kulturimut inatsimmik nukittuumik peqalerutta kulturimut tunngasunik suliallit ataqati-
giinnerulernissaat pilersissavarput, taamaalillutalu eqqumiitsuliornerup pitsaaneruler-
nissaanut tunngavissamik pilersitsinermut peqataassalluta. 
 
Siulitsinnit kulturikkut eqqumiitsuliornikkullu kingornussagut taamaaliornikkut 
eqqanaarneqassapput tammatsaaliorneqarlutillu. Taamaaliornikkut Inuit kulturiat 
taassumalu paasisitsiniutiginissaa ilinniartitsissutigineqarnissaalu 
eqqanaassavarput.. Taamaaliornikkut eqqumiitsuliornermik suliaqartut 
pilersitsisinnaanerat, aaliangeeqataasinnaanerat, oqartussaaqataasinnaanerallu 
pilersissavarput. 
 
Taamatuttaaq Timersornermut inatsisip, immikkut suliarineqartup, timersortartut 
timersornermullu peqatigiiffiit soqutigisaminnik aallussinerulernissaat, oqartussaa-
qataanerulernissaallu pilersissavaa.  
 
Tamatta nalunngilarput timersorneq peqatigiiffilerinerlu inuiaqatigiinnut qanoq 
pingaaruteqartigisoq. Timersorneq peqqissusermut pingaaruteqarpoq. Taamatuttaaq 

peqatigiiffilerineq timersornerullu anersaava inuiaqatigiinni, sumiiffinni ataasiakkaani 
nunarpullu tamakkerlugu, ataasioqatigiinnermik pilersitsisarpoq. 
 
Naggataatigut minnerunngitsumillu, kulturip timersornerullu avissaartinnerisigut 
taakku marluk imminnut qalleraattoornissaat annikillisissaaq. 
 
Isumaqarpunga pingaaruteqartoq kulturi timersornerlu politikkikkut naleqquttunik 
sinaakkuserneqassasut. Pitsaanerussaarlu taakku marluk immikkoortillugit 
inissikkaanni. 
 
 
Aningaasatigut allaffissornikkullu pisortanut kingunissaa: 
Missingersorneqarpoq siunnersuut una akuerineqarpat Namminersortut ukiumut (AC 
årsværk) kr. 500.000-missaanik aningaasartuuteqartassasut. 
 
Naatsersuutigineqarpoq aningaasartuutit allaffissornikkut aningaasartornerup iluanut 
inissinneqarsinnaasut. 
 
Namminersorlutik inuussutissarsiortunut aningaasatigut allaffissornikkullu 
kingunissaa: 
Namminersorlutik inuussutissarsiortunut aningaasatigut allaffissornikkullu kingune-
qassanngilaq. 
 
Innuttaasunut aningaasatigut allaffissornikkullu kingunissaa: 
Innuttaasunut aningaasatigut allaffissornikkullu kinguneqassanngilaq. 
 


